
დანართი №1 

 

სსიპ - ივანე ჯავახიშვილის სახელობის თბილისის სახელმწიფო უნივერსიტეტის დამხმარე 

საგანმანათლებლო ერთეულის - ბავშვის უფლებების დაცვის ცენტრის დებულება 

 

 

მუხლი 1. ცენტრის მოქმედების სფერო 

1. სსიპ - ივანე ჯავახიშვილის სახელობის თბილისის სახელმწიფო უნივერსიტეტის ბავშვის 

უფლებების დაცვის ცენტრი (შემდგომში - ,,ცენტრი“) წარმოადგენს უნივერსიტეტის 

დამხმარე საგანმანათლებლო  სტრუქტურულ ერთეულს, რომელიც უზრუნველყოფს ბავშვის 

უფლებების დაცვაზე ორიენტირებული პროექტების განხორციელების ხელშეწყობას.  

2. ცენტრი ინოვაციური პლატფორმა და თანამშრომლობის ინსტრუმენტია, რომელიც 

კოორდინირებას უწევს საუნივერსიტეტო პერსონალის, სტუდენტების, პრაქტიკის 

მიმწოდებლების, ბავშვთა უფლებადაცვითი საქმიანობის განმახორციელებელთა ცოდნის 

გაღრმავებას ბავშვის უფლებების საკითხებზე ბავშვის საუკეთესო ინტერესებისთვის 

უპირატესობის მინიჭებაზე დაფუძნებული მიდგომებითა  და ცოდნის გაზიარების 

თანასწორი შესაძლებლობების აღიარების პრინციპებზე დაყრდნობით. 

3. ცენტრს აქვს აქვს ბლანკი და ბეჭედი, რომელთა გამოყენება უნდა მოხდეს ცენტრის 

დირექტორის მიერ კანონმდებლობითა და უნივერსიტეტის სამართლებრივი აქტებით 

დადგენილი წესით. 

4. ცენტრი განთავსებულია შემდეგ მისამართზე: ქ. თბილისი, ი. ჭავჭავაძის გამზირი N1 

 

 

მუხლი 2. ცენტრის მიზანი და ფუნქციებია 

1. ცენტრის მიზანია:  

ა) ხელი შეუწყოს ბავშვის უფლებების აღიარებასა და დაცვაზე დაფუძნებული, 

თანასწორობისა და სამართლიანობის პრინციპებზე აღმოცენებული სოციალური ნორმების 

დამკვიდრებას; 

ბ) შეიმუშაოს და ჩაატაროს პროგრამები ადამიანის უფლებების რეალიზების საკითხებზე 

ორიენტირებულ საგანმანათლებლო და პრაქტიკის განმახორციელებელი ორგანიზაციების 

წარმომადგენელთა განგრძობითი განათლების უზრუნველყოფისთვის; 

გ) ბავშვის უფლებების დაცვაზე ორიენტირებულ საკითხებში გააძლიეროს მხარდამჭერი  

(სოციალური მუშაობის, ფსიქოლოგიის, განათლების) და უფლებადაცვითი (იურიდიული) 

პროფესიების წარმომადგენელი როგორც აკადემიური პერსონალის, ასევე პრაქტიკის 

სწავლების (სოციალური მუშაობის პროგრამების შემთხვევაში) პროფესიული 

ზედამხედველების მომზადებით და განგრძობითი განათლების უზრუნველყოფით; 

დ) გააძლიეროს ადგილობრივ და საერთაშორისო ორგანიზაციებთან აკადემიური 

თანამშრომლობის განვითარება; 

ე) ხელი შეუწყოს მულტიდისციპლინური თანამშრომლობის გაძლიერებას მხარდამჭერი  და 

უფლებადაცვითი პროფესიების წარმომადგენელთა შორის; 

ვ) აწარმოოს სასწავლო პროცესის გასაუმჯობესებლად კოორდინირებული მუშაობა 

სხვადასხვა სტრუქტურულ ერთეულებთან; 



ზ) ხელი შეუწყოს განათლების ხარისხის გაუმჯობესებას, მტკიცებულებით გაჯერებული 

პრაქტიკის დანერგვასა და ამ პრაქტიკის ინფორმირებული პოლიტიკის შემუშავების 

პროცესს. 

2. ცენტრის ფუნქციებია: 

ა) კანონმდებლობით დადგენილი წესით, განახორციელოს საგანმანათლებლო 

საქმიანობასთან დაკავშირებული დამხმარე საქმიანობა, მათ შორის საპროექტო საქმიანობა; 

ბ) აწარმოოს საკონსულტაციო საქმიანობა თავისი კომპეტენციის ფარგლებში; 

გ) განახორციელოს სასწავლო პროგრამების (განსაკუთრებული ფოკუსით მხარდამჭერი  და 

უფლებადაცვითი პროფესიების) სისტემატური რევიზია ბავშვის უფლებების სწავლა-

სწავლების საჭიროების ანალიზისა და სასწავლო კურსების ბავშვის უფლებებზე 

ორიენტირებული საკითხებით გაჯერების მიზნით; 

დ) აწარმოოს სამეცნიერო-კვლევითი საქმიანობა, როგორც აკადემიური პერსონალის, ასევე 

სტუდენტების ჩართულობით, სასწავლო პროცესში სამეცნიერო-კვლევითი საქმიანობის 

მაქსიმალურად ინტეგრირების მიზნით. 

 

მუხლი 3. ცენტრის მართვა და სტრუქტურა 

1. ცენტრის მართვის ორგანოებია ცენტრის საბჭო და ცენტრის ხელმძღვანელი  - დირექტორი. 

2. დირექტორს თანამდებობაზე ნიშნავს და ათავისუფლებს უნივერსიტეტის რექტორი. 

 

მუხლი 4. ცენტრის დირექტორი 

1. ცენტრის საქმიანობას ხელმძღვანელობს ცენტრის დირექტორი. 

2. ცენტრის დირექტორი: 

ა) წარმართავს ცენტრის საქმიანობას დებულებით გათვალისწინებული გეგმის მიზნების 

მისაღწევად;  

ბ) ადგენს ცენტრის გრძელვადიანი სტრატეგიული განვითარების გეგმას, გადასცემს 

სამეცნიერო საბჭოს განსახილველად და დასამტკიცებლად წარუდგენს უნივერსიტეტის 

რექტორს; 

გ) განსაზღვრავს ცენტრის საქმიანობის პრიორიტეტებს და პასუხისმგებელია მათ 

განხორციელებაზე; 

დ) ანაწილებს მოვალეობებს ცენტრის თანამშრომლებს შორის, აძლევს მათ მითითებებსა და 

დავალებებს;  

ე) უნივერსიტეტის რექტორს წარუდგენს განვლილი აკადემიური წლის საქმიანობის 

ანგარიშს; 

ვ) პერიოდულად ისმენს ცენტრის თანამშრომლების ანგარიშს მათ მიერ გაწეული მუშაობის 

შესახებ; 

ზ) ცენტრის დირექტორის მიერ თავის უფლებამოსილებათა განხორციელების დროებით 

შეუძლებლობის შემთხვევაში, მის უფლებამოსილებებს რექტორის თანხმობით ასრულებს 

ერთ – ერთი თანამშრომელი; 

თ) ზედამხედველობს ცენტრზე დაკისრებული ფუნქციების შესრულებას;  

ი) ანგარიშვალდებულია უნივერსიტეტის რექტორის წინაშე.  

 

მუხლი 5. ცენტრის სამეცნიერო საბჭო 

1. ცენტრის საბჭო დაკომპლექტებულია უნივერსიტეტში მოქმედი მხარდამჭერი და  

უფლება  დაცვითი სპეციალობების  წარმომადგენელი  აკადემიური  პერსონალისაგან. 



2. ცენტრის სამეცნიერო საბჭოს შემადგენლობას ცენტრის დირექტორის წარდგინებით 

ამტკიცებს რექტორი. 

3. ცენტრის სამეცნიერო საბჭოს თითოეული წევრი სარგებლობს ერთი ხმის უფლებით. 

დაუშვებელია ხმის უფლების გადაცემა. 

4.  ცენტრის სამეცნიერო   საბჭო:  

ა) განსაზღვრავს  ცენტრის   საქმიანობის პრიორიტეტულ მიმართულებებს;  

ბ) განიხილავს დირექტორის ანგარიშს და შეიმუშავებს რეკომენდაციებს; 

გ) გადაწყვეტილებას იღებს კანონმდებლობით და უნივერსიტეტის შიდასამართლებრივი 

აქტებით გათვალისწინებულ საკითხებზე. 

5. ცენტრის სამეცნიერო საბჭო იკრიბება ყოველი საგანმანათლებლო  სემესტრის 

დაწყებამდე ერთი თვით ადრე დირექტორის ან ცენტრის სამეცნიერო საბჭოს წევრთა 

არანაკლებ 1/3-ის ინიციატივით.  

6. ცენტრის სამეცნიერო საბჭოს სხდომებს თავმჯდომარეობს დირექტორი. 

7. ცენტრის სამეცნიერო  საბჭოს დღის წესრიგს განსაზღვრავს სხდომის თავმჯდომარე 

ცენტრის სამეცნიერო  საბჭოს წევრთა წინადადებებისა და შენიშვნების გათვალისწინებით.  

8. ცენტრის სამეცნიერო საბჭოს დღის წესრიგი წევრებს ეგზავნებათ სხდომის გამართვამდე 

ერთი კვირით ადრე. 

9. ცენტრის სამეცნიერო  საბჭოზე გადაწყვეტილება მიიღება ხმათა უმრავლესობით.  

ცენტრის სამეცნიერო  საბჭოს სხდომის მიმდინარეობა ფორმდება ოქმით, რომელსაც ხელს 

აწერს სხდომის თავმჯდომარე და მდივანი. 

 

 

მუხლი 6. ცენტრის ქონება და დაფინანსება 

1. თავის ფუნქციათა სრულფასოვნად განსახორციელებლად უნივერსიტეტი ცენტრს 

უზრუნველყოფს სათანადო მატერიალურ-ტექნიკური ბაზით.  

2. ცენტრის დირექტორის და დამხმარე პერსონალის საქმიანობის ანაზღაურება გაიცემა 

ცენტრის მიერ მოზიდული თანხებიდან. 

3. ცენტრის დაფინანსების წყაროებია: 

ა) ხელშეკრულების საფუძველზე შესრულებული სამუშაოდან მიღებული შემოსავალი; 

ბ) გრანტებისა და პროექტების საფუძველზე მიღებული შემოსავალი; 

გ) საქართველოს კანონმდებლობით დადგენილი წესით მიზნობრივად ცენტრისათვის 

განკუთვნილი საჩუქრის სახით მიღებული შემოსავლები; 

დ) კანონმდებლობით აუკრძალავი ნებისმიერი შემოსავლები.   

 

 

მუხლი 7. დებულებაში ცვლილებისა და დამატებების შეტანის წესი 

დებულებაში ცვლილებისა და დამატებების შეტანა ხორციელდება მისი მიღებისათვის 

კანონმდებლობით დადგენილი წესით.  

 

 

მუხლი 8. დასკვნითი დებულებები 

ცენტრის რეორგანიზაცია და ლიკვიდაცია სხვა სტრუქტურული ცვლილებები და 

წინამდებარე დებულებაში ცვლილებების და დამატების შეტანის საკითხი რეგულირდება 

მოქმედი კანონმდებლობით დადგენილი წესით. 


